
MAOTA O SAMOA – 07 APERILA 2006 

 

 

Fai mai le aufueloloa o le Tusi Paia, o taleni uma lava e mai le Atua.  Ou 

te ioeina foi lena mau. 

 

Afai la o taleni o le meaalofa lea a le Atua mo tatou lana fanau, o le taui 

sili tatou te faafoi ai le faafetai i le Atua, o le faaaogaina tatau lea o na taleni.  

Atonu e mafai ona ou faapea atu, o le agasala pe a tatou faatamala e faaaoga 

taleni ua foaiina mai mo i tatou.  E molimau lava le afioga Paia a le Atua i le iuga 

na oo iai le tagata lea sa tuuina atu iai le taleni e tasi ae le faaaogaina.   

 

O lenei taleni o le musika, e tele na faagasolo pe sosolo i le toto – e sosoo 

lava le fau ma le fau, pei o lena upu a le atunuu.  E iloga lava aiga e talenia i le 

musika – e iai le au Solomona, le aiga o Faanana Grey aemaise foi la lenei aiga o 

Tuiletufuga Papalii Enele –  

 Se ia vaeatu lava le afio mai o alo o Sina 

  Le Aiga o Salevalasi 

  Afifio laua matua 

  Afio foi aiga 

  Le Faletolu ma le Vainalepa 

 

E lagona lava le faagaeetia ona o le valaauliaina o au e faia se upu autu, 

aua le tatou mafutaga e faalauiloaina ai le ta’ui, (CD) pese a lenei aiga o 

Tuiletufuga Papalii Enele ma Lagimaina Hunkin. 

 Na ou maua se molimau i se tasi o le aiga tupu Peretania, faapea ina ua 

afio atu le Ao Mamalu o le Malo, Susuga Malietoa Tanumafili II, i le faaipoipoga a 

le Perenise o Salesa ma le tamaitai o Diana, sa malaga ai foi Tuiletufuga Papalii 

Enele e fai ma ana tulafale. 

 

 E ui ina e lei iai i le polokalame, ae na faaofi se avanoa e tulai ai 

Tuiletufuga ma lana ukulele ma ia peseina ai le pese lauiloa mo faaipoipoga 

“Hawaiian Wedding Song”.  Sa molimauina foi e lei maea se fuaiupu e tasi a ua 

lagolagoina le pese e le faili tele (orchestra) sa faafiafia i lena faamoemoe.  Ina 

ua maea ona usuina e Tuiletufuga le pese, faapea sa tutulai uma le au valaaulia 

ma sa patipatia e faaalia ai lo latou agaga fiafia i le maoae o le fofogaina e 

Tuiletufuga o le pese. 

 

 Ua ou lagona i lenei afiafi le agaga faagaeetia ona o loo aofia ai i lenei 

Ta’ui nisi o pese a si ou tina o Piliopo Taisi Telefoni Retzlaff.  Pau lava le mea ua 

ou faanoanoa ai, e leai lava se tasi o matou le fanau a Piliopo o mauaina lenei 

taleni faimusika e pei o si o matou tina. 

 

 O le molimau a lou tina ia te au, o le tele o ana pese na fatuina mafua i le 

taimi o le la faigauo ma lou tama o Amani Telefoni. 

 

 O le pese lenei “Can’t You See I’m Sorry” o le pese lea ou te talitonu na 

faavaleaina ai e Piliopo si ou tama ma ta’u ai lona salamo i se mataupu sa la 

eseese ai. 

 

 Se ia outou faafofoga maia i upu la nei na faapele ai Amani, o lea o le a 

usuina atu e le uii o le fanau a Tuiletufuga Papalii ma Lagimaina Hunkin.  Mo lo 

outou silafia, o le Susuga Henry Hunkin, o se tasi o paolo taua ma aloaia I totonu 

o lo matou aiga.   

  (Peseina e Henry le “Can’t you See I’m Sorry”) 

CAN’T YOU SEE I’M SORRY 

Fatuina e Piliopo Taisi Nelson Retzlaff 

 

  Faamolemole faalogo mai 
  I si au nei tagitagi atu 
  Ma lou loto ua tiga tele 
  Tiga tele ia te au 
  Ua ou leiloa o se faiga  
  O le a e toe malie ai 
  O le maa ua ou foloina 
  O le alofa e manumalo ai 
 
  Tali: Tiga ona taumafai atu 
   Ae le uma o lou sese 
   Ua tuia ai nei o lou fatu 
   Faamolemole lau pele 
   Ia e manatua o le upu 
   Faamagalo fitugafulufitu 
   Faamama ai o si ou loto 
   Fai mai o lou ita ua iu 
 

 O isi pese a Piliopo ua lauiloa e le tele o le aufai musika e aofia ai le 

“South Sea Island Dream”, “It’s only a Memory”, ma le pese lea sa 

faamavae ai le 2AP i le tele o tausaga o le “Farewell Samoa”. 

 

 O loo taua i le Tusi Paia le taina e Tavita o le kitara ma lagi le pese ona 

sufi ai lea ma mapu le mafaufau o Saulo.  Fai mai upu o le Tusi Paia “Ua alu ese 

ai agaga leaga mai ia te ia”. 

 

 Afai sa outou maimoa i le ata Tifaga “Amadeus” O le tala faasolopito o se 

tasi o fatu pese iloga o le lalolagi o Wolfgang Amadeus Mozart.  Sa fuā le 

finagalo o Antonio Salieri ina ua faitau i le musika sa tusia e Mozart, ma sa ia sā’i 

ai i le Atua ae le o Mozart ona ua ia talitonu o le musika lea ua ia faitauina, e na 

o le Atua e mafai ona ia fatuina, i le maoa’e o le atamai na fatuina ai lenei pese e 

Mozart. 

 

 Fai mai tala, ina ua faafofoga Albert Einstein i le taini o le violini a Fritz 

Dreisler, na ia faia ai se tala maoae: “A! Lea ua ou talitonu e iai le Atua”. 

 

 O le musika ma pesepesega faalelotu o se tasi lea o viiga pito i taua i le 

Atua.  E mafai ona lauga le pese, e mafai foi ona tatalo le pese, ao le mea pito i 

taua, o le pese o se auala sili lea e le gata ina momoli ai se feau, ae manatua ai 

foi ma faalauiloa le mau o le talalelei i finagalo o tagata taitoatasi.  

 

 O le a lē faamatafauloaina sa’u faamatalaga, ona o le autu o lenei aso, o 

le toe faafoi atu lea o le viiga i le Atua ona o lenei taleni taua ua ia foaiina mai 

mo alo ma fanau a Tuiletufuga Papalii Enele ma Lagimaina Hunkin.  O le a faaiu 

atu sau upu i le faataua o le sao a Pu’auea Tuiletufuga, i le faamauina o le Tala 

faasolopito o Samoa aemaise le Aso Gafua uliuli (Black Monday) lea na 

tagatavaleina ai le Afioga i le Tamaaiga, le Afioga Tupua Tamasese Lealofi IV. 

 

 Ou te talitonu o le tele o tupulaga fai mai o Samoa o loo usuina ma 

faafofoga i upu o lenei pese latou te le o silafia e faasino tonu upu o le pese i 

lenei mala sa feagai ma Samoa ao saili lona tutoatasi.  O le a faaiu le lauga i lou 

toe valaauliaina o le Susuga ia Henry Hunkin na te usuina atu upu o lenei pese 

“Le Afa Itulagi”. 

 

1. Ta te le fia manatua  
Le afiafi o le Aso Gafua 
Na pa ai le alaga  
Ua taapeape papa 
Ua tafea o le tauofe 
Ua gasolosolo ao 
Le Vineula o lo ua faanoa 
Ma le loto ua momomo 

Le afa itulagi 
Ua tagi mai ala 
Vaopunimatagi, O lo ua sola 
Ua goto le fetu ao 
Peau o le vasa 
Motusia lau pale sa ou tiu ai i Apia 

 
O le fesili o le a tuuvale 
I le Faletolu le Vaigalepa 
Alosina le Fuaifale faapea Seumanutafa 
Ua le tau o si au tepa I le filifili auro o lou agaga 
Pe moni ea ua malaga atu I le malosi oi Togatapu 
 

 

Tau ia ina ia alofagia e le Atua lenei faamoemoe. Alofagia foi e le Atua le mamalu 

o le auvalaaulia, ae ou ola i lona alofa.  

 

 

Misa Telefoni 

SUI PALEMIA ma le MINISITA O TUPE 


